
	АЛМААСАН ХУУРТАЙ ХҮҮХЭН

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АЛМААСАН ХУУРТАЙ ХҮҮХЭН  

	Найраглал үлгэр

	 

	Өнгөрсөн үеийн хойно

	Одоо үеийн өмнө

	Муу цагийн дараа

	Сайн цагийн түрүүнд

	 

	Мөнх цаст хангайн

	Мөн голоор зуслантай

	Хадат хайрхан уулын

	Хархираа голоор өвөлжөөтэй

	 

	Зуны сэрүүн ордтой, 

	Өвлийн дулаан балгастай

	Эд бүгдээ хамгаалсан

	Эвдэршгүй хана хэрэмтэй

	 

	Хүчит дөрвөн баатартай

	Хөлөг сайн морьдтой

	Хөвч сайхан нумтай

	Хүрэл хаан гэж байжээ.

	 

	Хүрэл хааны хөрөнгө нь:

	Хүн тоолж баршгүй

	Хөх чоно хороошгүй, 

	Үй түмэн сүрэгтэй юм санжээ.

	 

	Сүрэг олон малыг нь

	Сүүдэр шиг дагаж явдаг

	Эрүү өвдөг нь нийлсэн

	Өвгөн эмгэн хоёртой юм санжээ.

	 

	Эмгэн өвгөн хоёр нь

	Өглөө эрт босоод

	Үдшийн шөнө амрахдаа, 

	Өргөх үрийг хүсдэг байжээ.

	 

	Хүрэл хааны зарц

	Өвгөн эмгэн хоёрт

	Хүний санаанд оромгүй

	Хөөрхөн явдал болсон нь

	 

	Өглөө эмгэн босоход

	Багир хар тогоонд нь

	Балга цай нь буцлаад

	Бургилж байхыг харав.

	 

	Хэн манайд ирээд

	Хийж өгөх нь энэ вэ?

	Гэнэн эмгэн би

	Гэнүүрч байна уу? гэж

	 

	Унтаж байгаа өвгөнийхөө

	Урт сахлаас татаж, 

	Уур омгийг нь хөдөлгөж

	Уулгалан асуув гэнэ.

	 

	Өвгөн өндийж хараад

	Өвчтэй хар эмгэн чи

	Өөрөө чанаж буцалгачхаад

	Үргэлж ингэж байдаг, 

	 

	Буруу зөнөглөсөн чи

	Бушуу арил гээд

	Хурдан эргэж хэвтээд

	Хуржигнатал хурхирав гэнэ.

	 

	Ийм үгийг сонсоод

	Эмгэн дуугүй болж

	Цайныхаа дээжийг авч

	Цаст ууланд өргөв.

	 

	Эмгэн өвгөн хоёрын

	Өглөөний ажил эхэлж

	Үй түмэн малаа

	Өндрийн хормойд бэлчээгээд

	 

	Үдшийн цаг болж

	Өндөр дуугаар гууглаж

	Өмнө хормойгоо дэрвүүлж

	Өчүүхэн овоохойдоо ирэхэд нь;

	 

	Бас л хар тогоонд нь

	Бараан шөл нь буцлаад

	Зормол тэвш дотор нь

	Зовлого мах байна гэнэ

	 

	Эмгэний үзсэн юмыг

	Өвгөн сая итгээд

	Үнэхээр сэжиг авч

	Өөрөө туршихаар болов

	 

	Шөнө дундаас хойш

	Шүлэг нойрны эхэнд

	Сэр сэр чимээ гарахад нь

	Сэмхнээр өвгөн хартал

	 

	Өрх нь өөрөө татагдаад

	Үүд нь аяндаа сөхөгдөж

	Өнгийн гэрэл цацруулсан

	Өчүүхэн хүүхэд оров гэнэ

	 

	Бурхан манайд залрав уу?

	Буг манайд нөхцөв үү? гэж

	Бугуйл сураа барьж

	Бугуйлдан авахаар хэвтэв.

	 

	Хар тогоог нь тавьж

	Халуун цайг нь чанаад

	Хариугүй гардгийн даваанд

	Хашхираад бугуйлаа хаялаа.

	 

	Өнчин ганц хүүхэд

	Өвгөн эмгэн хоёрт

	Үр болохыг дурлаж

	Өөрөө ирснийг мэдлээ.

	 

	Үр хүүхэдтэй боллоо гэж

	Үнэн сэтгэлээс баярлаж

	Боролзой гэж нэрлээд

	Бойжуулж авахаар болцгоов.

	 

	Энхрий бор хүүхэд нь

	Ишиг хурга хариулсаар

	Ээжийн хариулсан малыг

	Эргүүлж өгдөг болсоор

	 

	Арван наймтай болж

	Аавынхаа хариулсан адууг

	Ар өврийн талд

	Ажиггүй туудаг болжээ. 

	 

	Гэтэл

	Хүн амьтнаас хол

	Хөдөө тал газар

	Хүрэл хаан хэдэн жил

	Хүнд бодлого тавьж

	 

	Нарны гэрэл цацруулж

	Найман зүгийг гийгүүлсэн

	Навч цэцгийг дэлгэрүүлж

	Найртай жаргал үүсгэсэн

	 

	Алмаасан чулуун хуураараа

	Аливаа юмыг бүтээдэг

	Алтан дэлхийд ганцхан

	Агуу хүүхнийг авч

	 

	Үнэт эрдэнийн ширээн дээр

	Өнөө хүүхнийг суулгаж

	Өдөр бүр илж

	Үргэлж түүнийг ширтэж, 

	 

	Хаан ширээг бататгаж

	Хамаг дэлхийг эзэлж, 

	Өөрийн хүслийг хангахаар

	Үнэн голоос бодож, 

	 

	Хөх тэнгэрт хөвөөд

	Хүрэх эрийг олж

	Хатан хуяг өмсгөж

	Хайртай нумаа өгөөд

	 

	Алт мөнгөөр шагнаж, 

	Алмаасан хуурт явуулахаар

	Төрийн наадам хийж, 

	Түмэн амьтныг шалгааж, 

	 

	Түрүүлж гарсан эрийг

	Тэр хэрэгт явуулахаар

	Баяр наадам хийлгэж

	Баахан үймээн болов.

	 

	Боролзой хүү ирж, 

	Богино хормойгоо дэвсэж, 

	Бор өвдгөө нугалж

	Буурал аавдаа хэлсэн нь:

	 

	Хүчтэн бөхийг сориход

	Хүү нь барилдахыг хүснэ

	Хүний олонд хөөрч

	Хөлөг морио эрнэ гэв.

	 

	Аав нь санаа алдаж

	Урт амьсгалан байж

	Алсын юмыг бодож

	Анхаарал болгон хэлсэн нь:

	 

	Хүүд минь хэрэгтэй цагт

	Хөлгийг чинь зааж өгнө.

	Хүчтэн сорих цагт

	Хүү минь давж болно.

	 

	Одоо энэ наадамд

	Оролцож ер болохгүй

	Хүрэл хааны сорилгод

	Хүү минь орж болохгүй гэв.

	 

	Боролзой хүү ээждээ

	Богино хормойгоо дэвсэж

	Бор өвдгөө нугалж

	Бодол саналаа хэлсэн нь:

	 

	Үй олны дунд

	Өнгөтэй явахыг хүснэ

	Үнэгэн малгайгаа тавьж

	Өргөн бүсээ бүсэлье гэв

	 

	Ээж нь санаа алдаж

	Их амьсгалан байж

	Холын юмыг бодож

	Хойшдын сургаал болгосон нь:

	 

	Өнгөт дээлээ өмсөж

	Үнэгэн малгайгаа тавих

	Үнэтэй цагт ирэхэд

	Өгөлгүй яах вэ.

	 

	Хүү минь түр хүлээ!

	Хүссэн санаа сэтгэлдээ

	Хүрэх хувь заяа чинь

	Хүрч ирнэ гэв.

	 

	Боролзой хүү босож

	Бодлого бодож байгаад

	Үнэтэй цаг гэдгийг

	Үнэхээр мэдэхгүй байна

	 

	Хэрэгтэй цаг гэдгийг

	Хэлж мэдэхгүй байна

	Ачит аав ээж минь 

	Анхааруулж хэлнэ үү гэв.

	 

	Алмаасан чулуун хуураараа

	Аливаа юмыг бүтээдэг

	Алтан дэлхийд ганцхан

	Агуу сайхан хүүхнийг

	 

	Хүрэл хаан авахаар

	Хэдэн жил бодоод

	Найр наадмын нэрээр

	Нэгжин сорьж байна

	 

	Алтан дэлхийд ганцхан

	Агуу хүүхнийг авахаар

	Явсан бүхэн сураггүй

	Ярилцсан бүхэн хоосон

	 

	Жигүүртэн нисээд хүрдэггүй

	Жир хүн яваад олдоггүй

	Алсын тэр хэрэгт

	Арай явах болоогүй

	 

	Хүрэл хааны баатрууд

	Хүрэх эсэхийг нь мэд!

	Хүү минь түүний дараагаар

	Хүрэх замаа олно гэж

	 

	Сайхан ээж аав нь

	Санаа сэтгэлийг нь засаж

	Бодлоготой үг хэлж

	Бодол хүслийг нь аргадав

	 

	Хааны дөрвөн баатар

	Хамаг наадамд түрүүлж

	Хав чадлаа гайхуулж

	Хамаг олонд магтагдав

	 

	Хаан дөрвөн баатартаа

	Харамгүй шагнал өгч, 

	Алмаасан хуурыг авахаар

	Аян замд бэлтгээд, 

	 

	Түмэн хүнээр үдүүлж

	Төрийн тугаар шагнаад

	Буман хүнээр үдүүлж

	Болд хуяг өмсөөд

	 

	Хүрэл хааны төлөө

	Хүч өгөгч баатруудыг

	Хүндэтгэл ёслолоор үдэж

	Хөдөө талд гаргахад

	 

	Боролзой хүү өөрөө

	Бүхий малаа бэлчээгээд

	Өндөр ууланд гарч

	Өргөн тал руу харахад нь

	 

	Туг далбаа нь хийсээд

	Тун ч сайхан харагдана

	Тулах зэвсэг нь шинэ

	Туяа цацран гялбуулна

	 

	Боролзой үүнийг үзээд

	Байж тогтож ядаад

	Түр ч болов мартахаар

	Түргэн гүйгээд далд оров.

	 

	Алмаасан хууртай хүүхэнд

	Хааны баатрууд яваад

	Арав гаруй жил болж

	Алга болон одов

	 

	Сураг чимээ ч байдаггүй

	Сураглах арга ч олддоггүйд

	Хүрэл хаан зовж

	Хүн явуулахаар шийдээд

	 

	Зарлал тунхаг гаргасныг

	Залуу Боролзой үзэж

	Жаргалант хаанд очиж

	Заавал ч явуулахаар гуйв

	 

	Хоньчин муу хүүхэд 

	Хол яваад үхэхэд

	Хүүгээ гэх эзэнгүй гэж, 

	Хүрэл хаан бодоод

	 

	Хүчир хэрэгт явсан

	Хүчирхэг миний баатрууд

	Хаа явааг мэдэж

	Хариу сонсгох элч

	 

	Алмаасан хуурыг авсан

	Алдрыг дуулгах элч

	Хааны зарлага болох

	Хувь заяа олсонд чинь

	 

	Зам ер нь алддаггүй

	Загал морийг минь унаж

	Хатуу нум үүрч, 

	Хуяг дуулга өмс!

	 

	Зааны тулам дүүрэн

	Жаран хонины мах ав гэж, 

	Хаан түүнд хэлээд

	Харьж бэлтгэхээр буцаав

	 

	Өвгөн хүүгээ дагуулж

	Өндөр ууланд гаргаад

	Өөрийн сургаал болгож

	Өмчирхөн захиж хэлсэн нь:

	 

	— Санасан газар хүргэгч

	Сайн морио хайрлаарай.

	Саад аюул тохиолдвол

	Шантарч ер болохгүй

	 

	Шоргоолж шиг олон дайснаас

	Сандарч бүү зугтаагаарай

	Шийдвэр зориг хоёрыг

	Хослон хэрэглэж байлдаарай

	 

	Аюултай хүчит дайсныг

	Аргаар дийлэх цаг ч бий

	Аргагүй болоод ирвэл

	Алалдан шувтрах цаг ч бий.

	 

	Уулын давааг өндөр гэж

	Ухарч битгий буцаарай

	Урагшаа хэдий явбал

	Орой дээр нь гарна

	 

	Усны ихээс бүү ай 

	Орвол самран гарна

	Урт замаас бүү халшир

	Явбал тэнд хүрнэ

	 

	Аав ээж хоёртоо

	Санаа бүү зовоорой.

	Арван жил болсон ч

	Амьд байж байна.

	 

	Санасандаа саадгүй

	Сайхан жаргал авчир

	Бодсондоо боогдолгүй

	Бүгдийн жаргал авчир гэж

	 

	Харанхуй шөнө болгоод

	Хааны түрүүн хөлгийг

	Хайрт аав нь барьж

	Хазаарлан эмээллэж өгөөд

	 

	Өвгөн эмгэн хоёр

	Үдэж хойноос нь гарч

	Сүү цацаж өргөөд

	Сөгдөж залбирч мөргөөд

	 

	Бөөн бөөн нулимс дуслуулж

	Бүрэг бараг ухаантай болж

	Бүр хол болоход нь

	Бүрэлзэн харагдахгүй болов.

	 

	Тоотой толгойг товолзуулж

	Тоогүй толгойг жирэлзүүлж

	Өндөр уулыг өндөлзүүлж

	Өргөн талыг зурайлгаж, 

	 

	Хоол унд идэлгүй

	Хорин хоног яваад

	Нэр мэдэхгүй нутаг, 

	Зам мэдэхгүй газарт, 

	 

	Аавынхаа барьж өгсөн

	Алаг морио татаад

	Авдар цагаан чулуун дээр

	Амран сууж байтал нь

	 

	Өмнө хормойтой нь зэрэгцсэн

	Өргөн цагаан сахалтай

	Өвгөн аавыг нь адил

	Өвгөн ирээд хэлсэн нь:

	 

	— Нүүрэндээ хөрстэй хүү

	Нүдэндээ галтай хүү

	Аян замын холд

	Алс юу эрэв?

	 

	Хөлөг морь чинь сойгдож

	Хэчнээн сайхан явна

	Хүсэх чиний санаа

	Хэчнээн их яарна гэв.

	 

	Боролзой хүү босож

	Бодлого тавин байж, 

	Зорьсон хэргийн тухай

	Зоримгоор хэлж өглөө.

	 

	Өвгөн үнэхээр баярлаж

	Өндөр дуугаар хэлсэн нь:

	Санасан чиний хэрэгт

	Саад ер болохгүй.

	 

	Шилдэг хүү чамаас

	Шилгээх зүйл байна

	Хэлэх үгэнд минь хариу

	Хүсэх үйлд минь тусламж гэж, 

	 

	Боролзой баатар хүүд

	Бүүр дөхөж ирээд

	Арын уулыг зааж

	Аахилж уухилж хэлсэн нь:

	 

	Арын уулыг ороосон

	Алаг эрээн могой

	Амьтан бүхнийг залгидаг, 

	Аюулт дайсан түүнийг

	 

	Жаргалыг эрэн явж

	Зовлонг тонилгон хөөгч

	Залуу баатар чи

	Заналт могойг дарна уу гэв.

	 

	Зорьсон хэрэг минь хол гэвч, 

	Зовлон зүдүүрийг тонилгоно.

	Хүрэх минь хүнд гэвч

	Хүндэт тандаа тусална

	 

	Өндөр наст таны

	Өст дайсан болсон

	Өргөн олон амьтны

	Үхлийн эзэн болсон, 

	 

	Аварга хорт могойг

	Алж үгүй хийе гэж, 

	Алаг мориндоо мордож

	Арын ууланд очтол, 

	 

	Тоононы чинээ бүдүүн

	Том эрээн могой, 

	Тойрон бүсэлж аваад

	Хорт хэлээр чичив.

	 

	Баатар сэлмээ далайж

	Байлдан тулалдаж байтал

	Байдаг хуяг нь хатгагдаад

	Бараг сэмж болоход

	 

	Хорт хэлийг нь тасчаад

	Хоёр нүдийг нь сохолтол

	Барьсан сэлэм нь хугарч

	Барилцаж аваад ноцолдов.

	 

	Аварга могой амандаа

	Аваад идэх шахаж

	Аавын хүү Боролзойг

	Аргамж болтол орооход, 

	 

	Аавын хүндэт сургаалыг

	Анхааран сая бодоод

	Аавынхаа мөнгөн хутгаар

	Аварга могойг алж, 

	 

	Арьсыг нь өвчиж аваад

	Арван хоног элдэж

	Шар эрээн өнгөтэй

	Сайхан дээл хийгээд

	 

	Алаг морио унаж, 

	Аян замдаа ороод, 

	Саяын байлдсан тухай

	Сайхан яруу дуулсан нь

	 

	Хуягаа сэмж болтол

	Хорт могойд хатгуулавч, 

	Хоёр нүдийг нь сохолж, 

	Хурц сэлмээ хугалж

	 

	Аавын минь хүндэт сургаал

	Алтан хуяг болж, 

	Буцашгүй зориг минь

	Болд сэлэм болж гэж, 

	 

	Ойн модыг доргитол

	Олон амьтныг цочтол

	Дэргэдэх амьтныг дүлийртэл

	Дэгдэлгүй дуулахад, 

	 

	Өндөр насыг насалсан

	Өнөө өвгөн ирж, 

	— Аюулт дайсныг дарсанд

	Ач болгон хариулна гээд, 

	 

	Бүрэг бүдэг болсоор

	Бүр алга болж, 

	Бүтэн өдөр хүлээвч, 

	Буцаж ирсэнгүйд

	 

	Ой модыг өнгөрч

	Олон давааг давж, 

	Олон замыг хэрж

	Орой болтол яваад, 

	 

	Буурал хангайн нурууны

	Булаг усны дэргэд

	Алаг морио тавиад

	Амарч унтаад босоход нь

	 

	Санаа зүүдэнд ороогүй

	Сайхан хуяг дуулгатай

	Сар нар шиг гэрэлтсэн

	Сайхан шинэ сэлэмтэй.

	 

	Аварга могойн арьсаар

	Алаглан ороож бүрсэн

	Алдын чинээ сумтай

	Ахир нумтай болсныг

	 

	Боролзой хүү бодоод

	Бодолд нь орсонгүй

	Бүрэн зэвсгээ авч

	Бүгдийг шалгаж үзээд

	 

	Алмаасан чулуун хуураараа

	Аливаа юмыг бүтээдэг

	Алтан дэлхийд ганцхан

	Агуу хүүхнийг авна гэж

	 

	Сайхан дуу дуулж

	Санасан минь бүтнэ гэж

	Алаг морио унаж

	Алс зүгт явтал

	 

	Аавын нь барьж өгсөн

	Алаг морь нь нисэж

	Үүлтэй тэнгэрээс доогуур

	Үзүүртэй модноос дээгүүр

	 

	Жил явах газрыг

	Сар болгон товчилж

	Сар явах газрыг

	Өдөр болгон товчилж

	 

	Алмаасан хууртай хүүхэнд

	Арван хоног ойртоод

	Уул модны дунд

	Унтаж амрахаар байтал нь

	 

	Хүрэл хааны харваач

	Хөндий модноос гараад

	Хүү минь сайн явав уу?

	Хүрэл хаан илгээв үү?

	 

	Хааны гурван баатар

	Хатуу тарчилгаанд үхсэн

	Харин би энд

	Харагдахгүй нуугдаж, 

	 

	Өлсөх гэдэг өвчин шиг

	Өдөр гэдэг жил шиг

	Ганц дээлийн бөөс

	Галзуу нохой шиг болоод

	 

	Ядрахын ихээр ядарч

	Яс арьс боллоо гэж, 

	Зовлон зүдүүр ярьсаар

	Зургаан хоног болгоход, 

	 

	Харж түүнийг ажиглаад

	Хайрлах сэтгэл төрөгдөөд

	Хамгаалж тэтгэж аваад

	Хань хийхээр бодож, 

	 

	Харваач баатрыг тэжээж

	Хамаг юмаа идүүлээд

	Эцэг эхийн нь адил

	Энхрийлэн бөөцийлж аваад

	 

	Холын аянд ядрав

	Хорин хоног унтъя

	Хортон дайсан ирвэл

	Хурдан сэрээгээрэй гэж, 

	 

	Залуу Боролзой хүү

	Захиж хэлж өгөөд

	Өнөд ер сэрэхгүй

	Үхсэн юм шиг унтав, 

	 

	Хар санаж сахисан

	Харваач баатар босож, 

	Боролзой хүүгийн биеийг

	Боож хүлж аваад

	 

	Сэтгэл сайхан баатрын

	Сэрэхийн өмнө нь өргөж

	Аюулт хар мангаст

	Аваачиж өгөөд шагнуулав.

	 

	Мангас өөрөө гарч, 

	Мянган боол дуудаж

	Зуун алд газар

	Зоорь нүх малтуулаад, 

	 

	Үнэн санаат баатрыг

	Өнөө нүхэнд хийж

	Үхэр чулуугаар таглаж

	Үгүй болгон дарав.

	 

	Харваагч баатар явж

	Хайрт морийг нь эрж

	Харь холоор тэнэвч 

	Хаа явсан нь мэдэгдсэнгүй.

	 

	Аавын нь барьж өгсөн

	Алаг сайхан морь нь

	Арга эрэн тэнэж

	Аглаг талд явтал, 

	 

	Таван настай хүүхэд

	Талд ганцаар уйлаад

	Хоёр хөлөө эцтэл

	Холыг хүсэн явахад 

	 

	Сайхан алаг морь

	Саад болон хөндөлдөөд

	Учир явдлаа хэл

	Уйлж юунд гаслав гэлээ.

	 

	Алдарт баатрыг дарсан

	Аюулт мангас хуримдаа

	Таван настай хүүхдүүдээр

	Тансаг идээ хийх гэж, 

	 

	Олны хүүхдийг булааж

	Огтчин алж байна

	Одоо би яах билээ.

	Орох орон байна уу?

	 

	Энэ бие минь өсөж

	Эрийн цээнд хүрсэн бол

	Ингэж юунд зугтаах вэ?

	Эр чадлаа үзэх сэн.

	 

	Гар минь ганзаганд хүрч

	Хөл минь дөрөөндөө хүрсэн бол

	Хөх төмөр зэвсгээрээ

	Хүчээ үзэх сэн гэв.

	 

	Хөлөг морь хэвтэж

	Хүүхдийг нуруундаа гаргаад

	Хөдөө алс явж

	Хүнд аюулаас авраад, 

	 

	 

	Энхрий хүүхдээ идүүлэв гэж

	Эргүү болох шахсан

	Энэ газрын дархан

	Өвгөн аавд нь авчирч, 

	 

	Алаг морь сөгдөж

	Аргагүй учраа хэлээд

	Алдарт баатраа аврахыг

	Ахин ахин гуйв.

	 

	Алх цэцэн дархан

	Дөш мэргэн өвгөн

	Аргагүй хариу болгож

	Арван хоног дархалж, 

	 

	Төмөр хүн хийгээд

	Түгжсэн шороог ухуулж

	Боролзой хүүг босгож

	Боосон хүлгийг таслав.

	 

	Алс орныг эзэлсэн

	Аюулт хар мангас

	Алмаасан хууртай хүүхнийг

	Арван давхар байшинд

	 

	Төмөр цоожоор цоожилж

	Түмэн цэргээр мануулаад

	Гэгээ орох нүхгүй

	Бэх саванд хийгээд

	 

	Алмаасан чулуун хуурыг нь

	Аглаг уулын оройд

	Үхэр чулууны дор

	Үүрд бат нуугаад, 

	 

	Өөрөө өндөр хаданд

	Үргэлж манан харж, 

	Авахаар ирсэн баатрыг

	Алж хорлодог байжээ.

	 

	Аюулт мангаст баригдсан, 

	Алмаасан хууртай хүүхэн

	Амран унтаж байгаад

	Нэгэн зүүдийг зүүдэлсэн нь

	 

	Алс холын газраас

	Аварга могойн дээлтэй, 

	Алдарт баатар ирж

	Аваад явлаа гэж.

	 

	Сонин зүүдийг зүүдэлж

	Цочин сэрж босоод

	Сайхан зүүдний тухай

	Санасан санаагаа бичсэн нь

	 

	Дээрээ эзэнгүй, 

	Дэргэдээ боолгүй, 

	Өнөр баян төрөлтэй, 

	Өргөн хангай нутагтай.

	 

	Сайхан тэр баатартай, 

	Санаа сэтгэлээ нийлүүлж

	Алмаасан чулуун хуураа

	Авч хуурдан уянгалуулж

	 

	Аюулт хар мангасыг

	Алж үгүй хийгээд

	Амьтан бүхнийг аварч

	Ашид жаргая гэж, 

	 

	Сайхан захидал бичээд

	Салхинд тавиад хийсгэв.

	Санасан санаа минь явж

	Сайн эрд хүр гэв.

	 

	Өглөө нар ургахад

	Өндөр уулын дээгүүр

	Алд шар цаасан дээр

	Алтаар бичсэн захидал

	 

	Толгой сүүлгүй шувуу шиг

	Тонгорон дэрвэн хийсэж

	Бодол болон суусан

	Боролзойн дэргэд унав.

	 

	Алмаасан хууртай хүүхнээс

	Амар мэндийг авч

	Аюулт мангасыг дарах

	Зориг хүч нь нэмэгдэв.

	 

	Алс нутгийг эзэлсэн

	Аюулт хар мангас

	Алмаасан хууртай хүүхнээ

	Алдав гэж зүүдлээд

	 

	Өндөр ууланд гарч

	Өргөн талыг ширтээд, 

	Өнийн юмыг бодсон

	Өнөө Боролзойг хараад, 

	 

	Харанхуй шуурга тавьж

	Хамаг юм хийсээд

	Аюулт шуурга зогсоож, 

	Ажиглан харж үзэхэд нь

	 

	Боролзой хүү босож

	Болд хормойгоо өргөөд, 

	Энгэр заамаа задалж

	Сэрүүцэж байхыг хараад, 

	 

	Хар шуурганд арилдаггүй

	Хачин хорхой вэ гэж

	Үерийн усыг урсган

	Өргөн талыг хучихад, 

	 

	Боролзой баатар хүү

	Бүхий хуягаа тайчаад

	Үерийн усанд сэлж

	Үнэхээр зугаацаж байв.

	 

	Мангас хаан гайхаад

	Маш их уурлаж

	Хар нумаа авч

	Хангинатал татаад тавив.

	 

	Эрчлэн ирсэн сум нь

	Идэр Боролзойн элгэнд

	Түс хийтэл цохиж

	Тас хийтэл хугарав.

	 

	Аавын боролзой хүү

	Ахир шар нумаа

	Аюулт мангаст чиглүүлж

	Алдлан татаад тавив.

	 

	Ангайж аагадаа тулсан

	Чилийж чинээндээ хүрсэн

	Ахир нумын сум

	Аюулт мангасыг онохдоо

	 

	Зэв төмөр сум нь

	Зүрхний нь эхэнд тусаж, 

	Мангас их хашхиран

	Муужран унаад өгөхөд, 

	 

	Бор зүрхийг нь авахаар

	Боролзой хүү очтол

	Харайн босож ирээд

	Хашхиран барьж авав.

	 

	Уулыг тал болтол

	Усыг хуурай болтол

	Давааг гүвээ болтол

	Гүвээг нүх болтол

	 

	Амсхийх завгүй

	Арван хоног ноцолдоод

	Баатар боролзойн хөл нь

	Бага чулуунд бүдрэхэд

	 

	Өст хар мангас

	Өвдөг доороо хийж

	Өөрийг нь зорьж ирсэн

	Өчиг үгийг нь авахаар

	 

	Шилэн дээр нь дарж

	Шингэн цусыг нь гаргаж, 

	Өвчүү дээр нь дарж

	Өтгөн цусыг нь гаргаж, 

	 

	Хүр хүр инээж

	Хөх муна далайгаад

	Баярласан мангас бардамнан

	Байцаан байх үед

	 

	Эрхийн чинээ биетэй

	Эр хонгор дуутай

	Хэдгэнэ нисэн яваад

	Цэцэг дамжсаар ирэхэд нь

	 

	Олон амьтны дайсан

	Ойн амьтны мангас

	Аварга могойг дарсан

	Ачийг минь хариул гэж

	 

	Боролзой хүү бодсоноо

	Бор хэдгэнэд хэлэхэд

	Муухай дуу гарган

	Мангасын чихэнд орлоо.

	 

	Мангас манаагаа дуудаж

	Маажин самардаж гарав.

	Боролзой хүчээ хурааж

	Борвийг нь хэмх өшигчөөд

	 

	Босон харайж гараад

	Болд сэлмээр цавчив.

	Мангас босож ирээд

	Муна төмрөөр нүдэв.

	 

	Мангасын манаа болсон

	Мянган цэрэг ирээд

	Боролзой хүүд халдаж

	Бүслэн авч байлдахад

	 

	Шоргоолж шиг олон дайснаас

	Шантарч бүү зугтаагаарай

	Шийдвэр зориг хоёрыг

	Хослон байлдаарай гэж

	 

	Ачит буурал аав нь

	Захиж байсныг санаж

	Санасандаа хүрэхгүй бол

	Шавж болъё гэж, 

	 

	Хатуу тангараг тавиад

	Халз тулан байлдаж

	Хамаг олон цэргийг нь

	Хамх цохин устгаж

	 

	Хамгийн сүүлд ганцхан

	Хаан мангасыг бариад

	Хана болтол баглаж

	Хайрцаг болтол хүлж, 

	 

	Саруул дэнжийн орой дээр

	Сандал болгон тавиад

	Алмаасан хууртай хүүхнийг

	Авахаар явж очтол

	 

	Алмаасан хууртай хүүхэн

	Арван давхар байшингаас

	Төмөр цоожийг тайлах

	Түлхүүр чамд үгүй

	 

	Тэр мангасын ходоодонд

	Түлхүүр байдаг юм

	Ходоодыг нь хагалах үед

	Хорт үнэрээр ална.

	 

	Түлхүүр авах цагт

	Тун ч амьсгалж болохгүйг

	Дахин дахин захиж

	Даруйхан ирэхийг хүсэв.

	 

	Боож багласан мангас дээр

	Боролзой ирж үзээд

	Гэдэс дотрыг нь гаргаж

	Ходоодыг нь авах цагт

	 

	Алмаасан хууртай хүүхний

	Анхааруулж захисныг мартаж

	Амьсгал аван суусаар

	Ухаан алдаж унав.

	 

	Хүрэл хааны харваач

	Хөндий модноос гараад

	Амьсгал авалгүйгээр

	Алтан түлхүүрийг аваад

	 

	Өндөр уулын орой дээрх

	Үхэр чулууг харваж

	Алмаасан хуурыг нь аваад

	Агуу хүүхнийг гаргаж

	 

	Алаг моринд нь мордож

	Алс зорчин явахад нь

	Алаг морь нь булгиж

	Алах шахан унагааж, 

	 

	Дэнжийн чулуу дэжигнүүлж

	Дэрсний толгой бөхөлзүүлэн

	Хажуу газар харжигнуулж

	Хазаар амаа тажигнуулж, 

	 

	Үүлтэй тэнгэрээс доогуур

	Үзүүртэй модноос дээгүүр

	Өөрийн Боролзойн зүг

	Өнөө газарт нь явлаа.

	 

	Агуу сайхан хүүхэн

	Алдарт Боролзойг санаж

	Амьд бол гэж

	Анхдугаар удаа хуурдахад

	 

	Хүрэл хааны харваач

	Хөдлөхгүй хүлэгдэж 

	Хөдөө хэвтсэн Боролзой

	Амь орон босоод

	 

	Алаг морио унаж

	Аглаг талд ирээд

	Хүрэл хааны харваачийг

	Хага бут шидэж

	 

	Дээрээ эзэнгүй

	Дэргэдээ боолгүй

	Өнөр баян төрөлтэй

	Өргөн нутагтай болж, 

	 

	Алмаасан чулуун хуураараа

	Аливаа юмыг бүтээдэг

	Агуу хүүхнийг авч

	Аав ээждээ явахдаа, 

	 

	Хүний цусыг урсгасан

	Хүрэл хааныг занаж

	Амьтан бүхнийг гасалгасан

	Аюулт мангасыг жигшиж, 

	 

	Дайснаа даран устгаж

	Дархан цолоо олсон

	Өстнөө үгүй хийж

	Өргөн цолоо авсан

	 

	Алдарт Боролзой хүү

	Алмаасан хууртай хүүхнээ

	Алаг мориндоо сундалж

	Алс нутагтаа буцав

	 

	1940 он

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

“АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1971 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖИС" номын Өмнөх үг:

	 

	БЯЦХАН УНШИГЧИЙН ИХ УТГА ЗОХИОЛ

	 

	Манай хүүхдүүдийн үргэлжийн сайн нөхөр нь ном билээ. Цэцэрлэгийн босгоор алхмагц ном хүүхэд хоёрын агуу их нөхөрлөл тогтдог. Энэ нөхөрлөл шиг мөнх зүйлийг одоогийн манай хүүхдүүд мэдэхгүй. Энэ нөхөрлөлийн ачаар манай хүүхдүүд эрдэмтэй боловсон иргэн болж, эх орондоо аль болох их тусыг хүргэдэг юм. Ном бол манай хүүхдүүдэд ямар нэг гоёлын зүйл биш, харин ус агаар шиг хэрэгцээтэй мэргэн зөвлөгч, дотно нөхөр, ухаант багш нь билээ. «Номд дурлагтун. Ном нь та нарын амьдралыг тэтгэж, санаа бодлын алаг эрээн гогцоог тайлахад тусалж, хүнийг болоод өөрийгөө хүндэлж сургах бөгөөд орчлон хорвоо, хүнийг хайрлах сэтгэлээр зүрх оюунд чинь жигүүр ургуулж өгнө» гэж их Горькийн сургасныг манай хүүхдүүд сэтгэлчлэн мөрддөг юм.

	Монголын ард түмэн бол аливаа ард түмний адил агуу их хүүхдийн зохиолч билээ. Манай хүүхдүүдийн хамгийн дуртай уншдаг зохиолуудыг ард түмэн зохиожээ. Ард түмэн гэгч хүчтэн бий болсон цагаасаа эхлээд хүүхдээ, хойч үеэ хүмүүжүүлэх тухай санаа тавьж мод, чулуугаар чамин гоё тоглоом хийж, уран үгээр үлгэр, дуу зохиож үе улиран улам сайжруулсаар иржээ. Өлгийн дуу, аман үлгэр, баатарлаг туульс, оньсого, зүйр цэцэн үг энэ бүхний зохиосон эзэн нь ард түмэн билээ.

	Ард түмнээс хүүхдэдээ, хойч үедээ бэлэг болгон барьсан хамгийн нандин, хамгийн үнэт зүйлийн нэгэн нь ардын аман зохиол юм. Үнэт нандин энэ бэлэг зөвхөн эгэл гоёл чимэглэлийн зүйлс биш. Энэ бол сэтгэл санааны гоёл чимэг, хөдөлмөр тэмцлийн зэвсэг билээ. Энэхүү зэвсэг маш нарийн хийцтэй ажээ. Жишээ нь ардын дуунууд гэхэд өдий төдий өнгө, хэлбэр, төрөл зүйл буй нь: Өлгийн дуу, тайтгаруулах дуу, баясгах дуу, домнох дуу, тойрон наадах дуу, тоглоомын дуу, хөдөлмөрийн дуу, харууслын дуу, тохуу тоглоомын дуу гэх мэт байна. Дээрх төрөл зүйлийн үг, аялгуу, дуулах маяг цөмөөр өвөрмөц сонин ажээ.

	Монгол мал аж ахуйн орон учраас, монгол хүний малд хайртай сэтгэл хосгүй учраас амьтдын тухай ардын аман зохиолын дэлхий дахины алтан санд монголын ард түмнээс адгуусан амьтдын тухай зохиосон зүйл онцгой сонин хувь нэмэр болж байгаа юм. Морины тухай монгол хүн шиг яруу сайхан зохиол бүтээсэн нь ховор. Монгол аман зохиолын онцгой баатар нь хүн морь хоёр байдаг.

	Нусгай бор хүү, хамуутай бор даага хоёр хэдийгээр харахад дорой боловч агуу их зүрх сэтгэлтэй учраас хамгийг ялагч болон үлгэр домогт гардаг юм. Монгол аман зохиолын жигшүүртэй баатар нь олон толгойтой (15, 25, 75, 95) атгаалжин хар мангас юм. Түүнчлэн орой дээрээ ганц улаан нүдтэй махчин бас орно. Монгол аман зохиолын дүр хэллэг нь өөр хаа ч давтагддаггүй үзэгдэл билээ. Харин үйл явдал, үзэл санаа нь нийт хүн төрөлхтний чанартай зүйл байдаг. Үүгээрээ манай ардын аман зохиол нэг үндэсний хэлбэртэй, нийт үндэстний агуулгатай юм.

	Ард түмний гүн ухааны эрдэнэ болсон зүйр цэцэн үгийн далайг бараг л оломгүй гэж хэлж болно. Энэ далайгаас манай хүүхдүүд хэлд ормогц л хүртэж эхэлдэг. Ер ардын аман зохиол хүүхдийг эхээс төрөхөд нь өлгийн дуугаар эхлэн тосож аваад насан туршид нь ханилан явдаг эрхэм сайн нөхөр нь юм.

	Ардын аман зохиол нь хүүхдийг амьдралд бэлтгэж, ном зохиол унших үүдийг нь нээж өгдөг оюун ухааны суут эх билээ. Ухаант мэргэн тэр эх өлгийн дуу аялж, үлгэр ярьж, зүйр үг хэлж, оньсого таалгаж, хүүхдийн нялх оюуныг хөгжүүлэн баяжуулж өгдөг юм. Тэр эхэд бас хүүхдийг хэлд оруулах ид шидтэй зохиол ч байдаг. «Элээ, хэрээ, галуу гурав» гэсэн үгийг хурдан хурдан хэлэхэд тэр болгон хүүхдийн хэл ээдрэхгүй байж чаддаггүй шиг «гучин хоёр цагаан лонх» тоолоход наад зах нь хүүхдийн амьсгаа хүрдэггүй юм. Гэвч тэр эхийн ачаар тэдний хэл нь зүгширч, амьсгаа нь задардаг юм.

	Бичгийн зохиол гарах хүртэл ардын аман зохиол дангаараа хүүхдэд үйлчилж түүний оюуны орчлонг хэлбэршүүлж байлаа. Бичгийн зохиол үүсэн хөгжиж эхлэхэд ардын аман зохиолын үүрэг бага зэрэг хөнгөрсөн боловч бүрэн чөлөөлөгдсөнгүй билээ. Мянгаад жилийн тэртээгээс аман зохиол, бичгийн зохиол хоёр хослон хөгжиж өнөө үетэй золгохдоо хүүхдийг хүмүүжүүлэх ариун үүргээ хамтран биелүүлж иржээ.

	«Аливаа уран зохиол аман зохиолоос эх авдаг» гэж Максим Горькийн хэлсэн мэргэн үг бий. Монголын уран зохиол, түүний дотор хүүхдийн зохиол нь ардын аман зохиолын ширгэшгүй баян, яндашгүй арвин далайгаас эх авчээ.

	Одоогийн манай хүүхдүүд хоёр янзын гайхамшигт эрдэнийн хууль ёсны эзэд юм. Аман болоод бичгийн уран зохиол, түүн дээр дэлхийн бусад ард үндэстний сонгодог бүтээлийг нэмбэл манай хүүхдүүдийн эрдмийн өмч хөлгүй их далайтай ч зүйрлэшгүй арвин байгаа юм. Хэрвээ хувьсгалын өмнө манай хүүхдүүдэд бусад улс гүрний сонгомол сайхан зохиолууд байтугай өөрийн орны бичгийн хүмүүсийн бүтээл тэр болгон хүртдэггүй байсан бол өнөө үед гачигдал бүрмөсөн арилжээ. Одоогийн манай нөхцөлд дэлхийн ямар ч орны хүүхдийн шилдэг зохиол холын зай, хэлний бэрхшээлийг харгалзахгүйгээр нэвтрэн ирэх боломжтой болжээ.

	Хувьсгалын өмнөх манай хүүхдийн утга зохиолын гол хөдөлгөх хүчин нь ардын аман зохиол байсныг өмнө дурдсан. Гэвч бид бичгийн зохиолыг үгүйсгэж болохгүй юм. Одоогоор бидний мэдэж байгаа монгол уран зохиолын хамгийн хуучин дурсгал болох «Нууц товчоо» 13 дугаар зууны дундуур зохиогджээ. Энэ зохиол хэдийгээр хүүхдийн утга зохиолд бүхэлдээ хамрахгүй боловч хүүхдэд огт хүртээлгүй зүйл гэж үзэх ёсгүй.

	«Нууц товчоо» нь нэгэн төрөл зүйл зохиол биш харин олон янзын зохиол, тэр ч байтугай яруу найраг, үргэлжилсэн үгийн зохиолын цоморлог билээ. Судалгааны дүнгээс үзвэл, «Нууц товчоог» бүрэлдүүлж байгаа олон хэлбэрийн тэр зохиолууд нь гэнэт нэгэн өдөр бий болсон биш ажээ. Эрхбиш уг цоморлогийг хүртэл бичигдсэн олон арван зохиол, түүний туршлагын үр дүнд уг «товчоо» гарсан нь маргаангүй. «Нууц товчооны» дотор хүүхдийн хүмүүжилд тус болох зүйл нэн их байдаг нь түүний хүүхдэд холбогдох шалтгааныг улам тодруулж байна. Одоогоор бид хүүхдийн зохиолыг 13 дугаар зуунд үүссэн гэдэггүй боловч тэр цагт хүүхдэд унших юм байгаагүй гэж хэлэх эрхээ «Нууц товчоонд» алдаж байна. Арван дөрвөөс арван есдүгээр зууны хооронд монголын утга зохиол удаан боловч зогсолтгүй урагшаа явсаар иржээ. Энэ завсар намтар, тууж, товч, дэвтэр, эрих зэрэг том хэлбэрийн зохиолын сонин төрөл зүйл буй болов. Үүний хамтаар дуу, ерөөл, магтаал, үлгэр, туулиуд аман болоод бичгийн хэлбэрээр зэрэгцэн хөгжсөөр байв. Эдгээр олон төрлийн зохиол дотор хүүхдийн зохиол олон байлаа. «Саран хөхөөний тууж», «Молон тойны намтар», «Бигармижид хааны тууж» зэрэг гол төлөв Энэтхэг, төвөдийн бурхан шашны нөлөө бүхий зохиолууд нь хүүхдийг хүмүүжүүлэхэд ашиглагдаж байлаа.

	Ер нь тэр үеийн хүүхдийн зохиолын уран сайхны онцлог нь голдуу сургаал номлолын чиглэлтэй уран зохиолын шинжийг хадгалж байсан юм. Тэр нь ч цаг үеэ олсон, амьдралтай өнгө аяс нь зохицсон зүйл байлаа. Харин 19 дүгээр зууны эцэс, хорьдугаар зууны эхээр монголчуудын нийгмийн ухамсарт их өөрчлөлт гарч, тэр нь уран зохиолоор илрэн үзэгдэх болжээ. Энэ үед «Үг», «Гомдол» зэрэг шинэ төрөл зүйл их дэлгэрч «Хавханд орсон зээрийн үг», «Хоточ нохойн гомдол», «Ижлээсээ салсан ингэний гомдол» гэх мэт сонин зохиолууд гарчээ. Эдгээр нь амьдралын шударга бус байдлыг шүүмжлэх хандлагатай байлаа. Гэхдээ илэрхий хурцаар шүүмжлэн хэлдэг шүүмжлэлт реализмын дөнгөж босгон дээр ирээд байсан тул зөвхөн «үглэх», «гомдоллох» маягаар санаагаа илэрхийлж байсан юм. Арван дөрөвдүгээр зуунаас хойш манай хүүхдийн утга зохиолд орчуулгын уран зохиол зонхилох байртай болж иржээ. Хэдийгээр хүүхдэд зориулсан, эсвэл зориулагдаагүй боловч хүүхдийн сэтгэхүйд нийцэх зохиолууд гарсаар байсан ч хүүхдэд хүргэх нь бага байлаа. Учир нь бичиг мэддэг хүн цөөн, ядуу хүний хүүхэд олон, тэдэнд ном заах, унших хүн ховор байсны уршиг билээ. Нөгөөтээгүүр эгэл ард түмнийг харанхуй бүдүүлгээр барьж байх гэсэн харгис нийгмийн гав гинжинд хүлэгдэж хүүхдийн уран зохиол олигтой хөгжихгүйгээр барахгүй бий болсон цөөн бүтээл нь хүүхдэд олддоггүй байлаа. Иймд бичгийн зохиолын нөлөө нь аман зохиолынход эхний байраа тавьж өгөөд хоёр дахь суудалд шилжсэн байна.

	1921 онд манай эх орон, ард түмний хувь заяаг шинэ нийгэм, шударга ёстой холбож өгсөн ардын хувьсгал ялан мандав. Ардын хувьсгалаар урган цэцэглэсэн үй түмэн гайхамшигт цэцгийн нэгэн нь хүүхдийн утга зохиол мөн. Шинэ үеийн монголын хүүхдийн утга зохиол нь чанар агуулга өнгө цогцоороо урьдахаас огт өөр юм. Манай шинэ үеийн хүүхдийн утга зохиол хувьсгалаар төрж, хувьсгалтай хамт хөгжсөөр ирлээ. Шинэ нийгэм маань хүүхдийн төлөө урьд хэзээ ч үзэгдээгүй их анхаарал халамж тавьдаг онцлогтой билээ. Иймээс ардын хувьсгалын жилд манай ард түмэн хойчийг залгамжлагч үр хүүхдүүддээ хамаг сайн сайхнаа зориулсаар ирлээ. Ардын хувьсгал манай хүүхдүүдийг эрдэмтэй номтой, эрүүл чийрэг, зан байдал сайтай, авьяас билигтэй болголоо. Энэ бүхэнд манай хүүхдийн шинэ утга зохиолын ач гавьяа зүй ёсоор орсон юм.

	Монголын шинэ үеийн хүүхдийн уран зохиолыг Дашдоржийн Нацагдорж үүсгэж билээ. Монголд анх удаа пионерын байгууллага бий болоход Д. Нацагдорж «Пионерын дуу» зохиов. Энэ бол 1924 он байлаа.

	 

	«Бүхий олон багачууд аа

	Бүрхсэн улаан цэцэрлэгтээ

	Бүрийн шинээр үүсгэсэн

	Бүжиг наадмаар наадацгаая

	Бэлхэн ээ»

	 

	гэж энэ дуу эхэлдэг юм. Цоо шинээр үүсгэсэн бүжиг наадмаа хувьсгалын улаан цэцэрлэгтээ монголын түмэн үрс наадаж эхэлснээс эдүгээг хүртэл манай өсвөрийн багачуудын сүлд дуу болсоор ирсэн энэ зохиолд

	 

	Ариун улаан цусандаа

	Ардын хувьсгалыг шингээж

	Ариун уураг тархиндаа

	Ашдын боловсролыг хөгжүүлье

	Бэлхэн ээ

	 

	гэсэн гайхамшигтай уриа байдаг юм. Хувьсгалтай үе чацуутан хэн боловч энэ дууг дуулсаар их амьдралын босгоор алхаж орсон нь лавтай. Иймээс энэ дуу манай хүмүүсийн хэнтэй нь ч үе нас чацуу юм.

	 

	Биелсэн эрдэмд боловсорч

	Баатар хувьсгалыг залгамжилъя

	Бэлхэн ээ.

	 

	гэж өнөөдөр ч гэсэн Д. Нацагдорж өсвөрийн үеийнхнийг уриалж, тэд нь ч энэ урианд зоригжин хувьсгалын анхдугаар зуун жилийн хоёр дугаар хагастай сэтгэл зориг төгөлдөр золгож байна.

	Д. Нацагдорж «Миний нутаг», «Пионерын дуу», «Хэнз хурга», «Алс газар сурахаар явагч», «Миний эжий», «Эрүүл пионер», «Октябр», «Од» зэрэг яруу найраг, «Хуучин хүү», «Соёлыг гайхав», «Шувуун саарал» зэрэг үргэлжилсэн үгийн зохиолуудаараа манай шинэ үеийн хүүхдийн уран зохиолын тулганы чулууг тавьжээ.

	Д. Нацагдоржийн адил хүүхэд багачуудад авьяас билгээ зориулсан манай ахмад зохиолчид олон бий бөгөөд тэдний тэргүүн эгнээнд Ц. Дамдинсүрэн, С. Буяннэмэх, Д. Цэвэгмэд, Д. Сэнгээ, Ч. Лодойдамба, Ч. Ойдов, П. Хорлоо, Ц. Уламбаяр, Ч. Лхамсүрэн, Л. Бадарч, Б. Бааст, Т. Тарва, Б. Ринчен, Д. Даржаа нарыг дурдах ёстой.

	Ц. Дамдинсүрэнгийн «Буурал ээж минь», «Пионерын зуслан», «Хоёр настай Ро», «Гологдсон хүүхэн», «Хоёулаа миний хүү», «Хоёр цагаан юм» зэрэг зохиолууд. С. Буяннэмэхийн шүлгүүд, ялангуяа «Бор бор болжмор» гэдэг нэрээр саяхан тусгай хэвлэгдсэн өгүүллэгүүд гуч дөчөөд оны үеийн манай хүүхдийн утга зохиолын томхон ололтууд байлаа.

	Гучаад оны манай хүүхдийн утга зохиолд онцгой гавьяа байгуулсан зохиолч бол Дондогийн Цэвэгмэд билээ. Түүний бичсэн «Хоньчин Найдан», «Болд Самбуу хоёр», «Сурагч Ганбат» зэрэг туужууд гучаад оны хүүхдийн уран зохиолын сор болж үлдэв. Эдгээр зохиолын ач нөлөөний тухай ярихад Д. Цэвэгмэдийг Д. Нацагдоржийн хэмжээнд аваачиж үзэхээс өөр аргагүй юм. Эдгээр зохиол хэл найруулга, дүрслэн үзүүлэх арга барил, үзэл санаагаараа онцгой шинэ үзэгдэл байв. Шашны балар суртлаас зайлж, гэгээрэл боловсролын замд орохыг уриалж, соёл боловсролын агуу гайхамшгийг романтик маягаар нээн үзүүлсэн энэ зохиолууд Д. Нацагдоржийн

	 

	Алсын их улирлыг

	Авцгаах багачууд мөн өө

	 

	гэж бичсэнийг хэрэгжүүлэгчийн түрүүчийн дүр зураг болжээ.

	Дөч тавиад оны үед хүүхдийн утга зохиолд их бүтээл хийсэн зохиолч гэвэл П. Хорлоо, Ц. Уламбаяр, Б. Бааст, Ч. Лхамсүрэн, Ч. Лодойдамба, М. Чимэд, Д. Даржаа, Л. Бадарч, Ч. Ойдов, Ө. Баасанжав, Д. Мягмар нар юм. М. Чимэдийн «Цагаан тэмээт өлзий», Д. Даржаагийн «Алмасан хууртай хүүхэн», Ч. Лхамсүрэнгийн «Хүрэн морь» зэрэг туульсын зохиол, П. Хорлоогийн «Хар унага», Ц. Уламбаярын өгүүллэгүүд, Л. Бадарчийн «Хүжийн гал», Б. Баастын амьтны тухай өгүүллэгүүд, М. Гаадамбын өгүүллэгүүд нь манай хүүхдийн дуртай ном болж, эдүгээ зарим нь олдохгүй ховорджээ. Эдний нэлээд нь сурах бичигт орсон юм.

	Тавиад оны эхээр хүүхдийн утга зохиолыг баяжуулагсад нь Ч. Лодойдамба, Ч. Ойдов нар билээ. Ч. Лодойдамба «Алтайд» гэдэг адал явдалт роман бичиж зөвхөн хүүхдийн уран зохиолоор барахгүй нийт утга зохиолд шинэ төрөл зүйл үүсгэв. «Алтайд» роман нь уншигчдад үзүүлсэн нөлөөгөөрөө хүүхдүүдэд их тус болсон нь лавтай. Ер нь уул зохиол бичлэгийн арга хэлбэр, өнгө зүсээрээ хүүхдийн утга зохиолын хууль зүйд илүү ойр болсон юм. Мөн Ч. Лодойдамбын «Манай сургуулийнхан» гэдэг тууж хүүхдийн уран зохиолд шинэ хуудас нээсэн байна.

	Хүүхдийн жүжиг бий болгоход «Алиа Тогмид» зэрэг жүжгээрээ Ч. Ойдов их гавьяа байгуулсныг дурдах ёстой. Ч. Ойдовын «Долоодой хүү», «Жаргалыг хүссэн Мөнхөө» зэрэг жүжгүүд ч гэсэн хүүхдийн уран зохиолд мэдэгдэхүйц нөлөө үзүүлж билээ.

	Эх оронч баатарлаг үйлсийг тусгасан «Аюуш» туужаараа Д. Сэнгээ, «Энх тайвны манаа» туужаараа Ц. Уламбаяр нар хүүхдийн утга зохиолд үнэтэй хувь нэмэр оруулсан юм.

	Тавь жараад оны үед манай хүүхдийн уран зохиол нийт утга зохиолын ерөнхий бүрэлдэхүүнээс бие даан хөгжих чиглэлд оржээ. Өөрөөр хэлбэл манай хүүхдийн уран зохиол төрөлжиж биеэ даах замд гарч, зүс царайгаа улам улмаар төлөвшүүлэн бүрэлдүүлж, дуу хоолойгоо жигдлэх үйл явцад оржээ. Хүүхдийн зохиолоор дагнан ажилладаг зохиолчид ч бий болжээ. Тэдний ууган нь С. Содномдорж билээ. Түүний бичсэн гол төлөв шүлэглэлт зохиолууд болох «Норовын намтар», «Сэрж Серёж хоёр», «Дугаар ангийн Дугар», «Тахир тав, махир хоёр» зэрэг нь хүүхэд багачуудад танил болжээ. Д. Содномдорж, «Аз жаргалын эрэлчин» гэдэг дуурь, «Навсайдамба, түүний нөхөд» гэдэг шүлэглэсэн тууж зэрэг том хэлбэрийн сайн зохиолууд бичжээ. Д. Содномдоржийн араас жагссан хүүхдийн зохиолчид дотроос Ж. Дашдондог, Г. Сэсмээ, Ч. Лувсандэндэв, Р. Ядмаа, О. Цэндсүрэн, Т. Жамьянсүрэн нарыг дурдалтай.

	Тавь, жараад оны хүүхдийн утга зохиолд өөр нэг тэмдэглэлт зүйл гэвэл хүүхдийн утга зохиолын онолын асуудлуудыг боловсруулах хандлага гарсан явдал бий. Хэрвээ дөчөөд оны үед хүүхдийн номын тухай шүүмж алдаг оног гарч байсан бол тавь жараад оны үед хүүхдийн уран зохиолын асуудлыг олон талаас нь өргөн тавьсан өгүүлэл, шүүмж, тогтмол гардаг болж 1960 оноос эхлэн хүүхдийн зохиолч, багш нарын хамтарсан онолын бага хурал тогтмол хийж, хүүхдийн утга зохиолын асуудал хэлэлцдэг болжээ. Үүнийг санаачлагч нь Гэгээрлийн яам, түүний хэвлэлийн хэлтэс юм.

	Хүүхдийн утга зохиолын онолын асуудлаар П. Хорлоо, Н. Жамбалсүрэн, Б. Бор, Л. Түдэв, Д. Мягмар, Ч. Лувсандэндэв, Д. Содномдорж зэрэг хүмүүсийн нэлээд өгүүлэл нийтлэгджээ. 1970 онд хүүхдийн уран зохиолын ном хэвлэлийн номзүй тойм хоёр дэвтэр (Ч. Лувсандэндэв эмхэлсэн) хэвлэгдэн гарлаа. Хүүхдийн утга зохиолыг их дээд сургуулиудад биеэ даасан хичээл болгон зааж, оюутнууд дипломын ажил хийх болжээ. Энэ бүхэн нь хүүхдийн уран зохиолын хөгжилд мэдэгдэхүйц ахиц гарч байгаагийн жишээ мөн.

	Хүүхдийн утга зохиол сүүлийн жилүүдэд төрөл зүйлийн хувьд ихээхэн баяжиж байна. Дөчөөд он, тавиад оны эхээр хоёр гуравхан туужийг хүүхдэд хамруулан нэрлэж байсан бол тавь жараад онд Н. Надмидын «Залуу аялагчид», Д. Намдагийн «Алим», С. Дашдооровын «Сэргэлэн багачууд», Л. Түдэвийн «Мөнхийн ус», Д. Мягмарын «Балын амт», Д. Гармаагийн «Хөгжилтэй туужууд» зэрэг олон тууж хэвлэгджээ.

	Хүүхдийн утга зохиолд үнэнчээр үлдсэн ахмад зохиолчдын дотроос М. Чимэд «Шар цамцат», П. Хорлоо «Нарны туяанд» гэдэг туужууд бичив. Мөн Б. Ринчен «Заан залуудай», Ө. Баасанжав «Алтан хараацай» зэрэг роман бичлээ. Эдгээр нь хүүхдийн утга зохиолд том хэлбэр байр сууриа эзэлж, их алхам хийж буйн шинж юм.

	Манай хүүхдийн утга зохиол эх орныхоо хилийг алхаж, харь орны олон багачуултай ярилцаж, тэдэнд монгол нутаг, монгол хүүхдийн амьдралыг үнэн мөнөөр нь таниулж байна. Энэ бол манай амжилтын бас нэг баталгаа юм. Зөвхөн ЗХУ-д Д. Сэнгээгийн «Түүдгийн дэргэд», М. Гаадамбын «Тал дахь сургууль», Л. Түдэвийн «Ойн түймэр», Н. Надмидын «Сүхбаатар», хэсэг зохиолчдын «Чи ард түмний төлөө амьдарч байна» гэдэг түүвэр зохиол тусгай ном болж олон мянган хувиар хэвлэгджээ.

	Манай хүүхдийн утга зохиол ийнхүү өдрөөс өдөрт хөгжин, цээл сайхан дуу хоолойтой, улам олон уншигчидтай болж байгааг ардын хувьсгалын тавин жилийн ойн босгон дээр тэмдэглэн хэлэхэд бахтай байна.

	Манай хүүхдийн утга зохиолыг хөгжүүлэхэд хүүхдийн тогтмол хэвлэл их үүрэг гүйцэтгэснийг нэмэн дурдъя. 1926 онд монголын хүүхдийн анхны тогтмол хэвлэл «Залгамжлагч» сэтгүүл хэвлэгдэх болсноос эхлээд хүүхэд, хэвлэл, зохиолч гурвын нөхөрлөл маш дотно болж, хүүхэд зохиолч хоёр хэвлэлийн хуудсан дээр байнга уулздаг болжээ. 1943 оноос «Пионерын үнэн» сонин хэвлэгдэх болж хүүхдийн уран зохиолын бас нэг дайчин индэр нэмэгдэв. Эдгээр хэвлэлийн хуудас дамжиж манай хүүхдийн нэрт зохиолч олноор төрөв.

	Уншигч танаа толилуулан буй энэхүү дэвтэр бол ерийн нэг ном биш манай хүүхдийн уран зохиолын хагас зууны он дарааллын бичиг, хагас зууны тайлан юм. Энэ номд хувьсгалаар төрж өссөн манай хүүхдийн шинэ уран зохиолын шилдэг бүтээлийн дээжээс оруулжээ. Энэ номоос манай хүүхдийн уран зохиолын ололт амжилтыг олж харах биз ээ гэж бид найдаж байна. Нөгөөтээгүүр энэ бол манай гарах ёстой уулын эцсийн буюу хамгийн өндөр оргил биш тул одоогийн шаардлагын өндөрлөгөөс харахад учир дутагдалтай зүйлүүд ч байна байх. Манай хүүхдийн утга зохиолын өмнө сүрлэг өндөр даваа байсаар байна. Тэр даваан дээр гарахад дахиад бас нэгтэй учрах нь лавтай. Бид урагшаа явж байгаа учраас үүнд гайхах, үүнээс шантрах явдал үгүй юм. Бид хувьсгалтайгаа хамт, ард түмэнтэйгээ хамт коммунизмын агуу их туяат оргилд хүрэхээр явж байна.

	Бид коммунизмын оргил байлдан дагуулах суут их хойч үеэ бэлтгэхэд уран зохиолоороо хичээн зүтгэнэ.

	Монголын үрс түм бум болж, суу билэг нь дөрвөн зүг, найман зовхист дэлгэртүгэй.

	 

	Л. Түдэв

	1970 он

